
Yesəw - Bana 
 

1 

1-2 Ma kwəma mbə zliya nay, Yəwən kwəma wəzə naa dzəkən Yesəw *Kəristəw, Zəghwə Hyala na. 

Njasa tsasliti *Ezay ndə gəzə kwəma Hyala vay, tsəgha ghatəvata na. Ma kə Hyalaa dzəkən zəghwə 

nzəy: «Avee taa ghwənəghə ndə kwal tsee a ghəci 'watəŋa kwal, ta gwəmantəŋa kwal tsa dza ghaa dza 

kwa, kə Hyala» kə Ezay.  

 

1.14-15  

 

Kar Yesəw lə ka kəəsə kərpi faɗə  

(Mt 4:12-22; Lk 4:14-15; 5:1-11)  

14 Dza məndi ki, mba'a məndi kalambə Zhaŋ tsaa məni *batem mbə ciki fərshina. Ma ləy hwəm sa 

kalay məndi Zhaŋ na, mba'a Yesəw səəkəy dzəti hiɗi ka Galile, ka gəzəpə Yəwən kwəma Hyala wəzə 

na. 15 A kə kaa mbəzli na: «A vəghwə bərkəy nana, ndəkwə ndəkwə na vəghwə ta səəkə Hyala ta sləkə 

mbəzli. Tsam titihwə kaa Hyala a ghwəy zhəghanti nzəy tsa ghwəy kwataŋa, mba'a ghwəy zləɓavə 

Yəwən kwəma wəzə na» kə.  

 

1.21-27  

 

Kar Yesəw ghəshi lə ndə gazlaka  

(Lk 4:31-37)  

21 'Wakəvə Yesəw ghəshi lə mbəzli ta səɗa ci va ki, mba'a ghəshi maɗishi ka dzashiy dzəmbə məlmə 

Kapernahwəm. Ma ghəshi mbəɓa, sa mənta *vici dəkəva na, mba'a Yesəw dzəmbəy mbə *ciki ɓasəva 

tsa ka Zhəwifə, tapə ghəci ta ɓananshi kwəma. 22 Ma mbəzli tiɓa ki na, mba'a shi ɓananavəshi na va 

səəvəri məhərli shi. Sa nzanay, niy mənta na ci va kwəma ɓənipə na, nja ɓəni kwəma *mbəzliy ɓənipə 

kwəma pəhəti Hyalaw, lə bama ti niy nza na ci va kwəma ɓəni na kaa mbəzli.  

23 Ma ge'i ghala pətsa va ki na, mba'a tsahwəti ndə niy nza tiɓa mbə ciki ɓasəva tsa va, lə gazlaka 

ghəci niy nza və. 24 Ka 'waŋə, a kə na: «A Yesəw, ndə ka Nazaretə, ta njaa ɗi gha lə ghəya? Ta 

zamtəŋəy səəkə gha shəkəna? Ma na neyey, e sənaŋa wəzə. Ghay, ntsa ɗewɗew tsa ghwənay Hyala nza 

gha!» kə. 25 Dza Yesəw mba'a 'yamanakə cihə kaa gazlaka mbə ghən ntsa va va, ma kə na: «Ɗekəɗekə 

pə gha. Ə pə ghaa səvəri mbə ghən zal tsa, mbala kərakə!» kə. 26 Dza gazlaka va mba'a kəsəy ntsa vaa 

gwaŋzəti lə bərci tərəŋw, mba'a səvərita lə 'waŋə zlaŋzlaŋ zlay ntsa va. 27 Mba'a mbəzliy nza tiɓa 

gwanashi hashishi va nava kwəma, ka ɗəɗəw kwəma kwa jipə shi, a kə ghəshi na: «A na tsətsə na na 

kwəma kia? Kwəmaa ɓənipə nahwəti yəwən kwəma ki naa, njaa? Gwəravə, mba'a gəzanakə kwəma lə 

bərci kaa gazlaka na, ka ɗi fəti ghənzə və!» kə ghəshi.  

 

1.32-34  

 

32 Ma sa pəkwəta vici ki na, mba'a mbəzli ɓasanakə nihwəti ka zəleghwer ghənghən ghənghən, mba'a 

ka gezlekiki kaa Yesəw. 33 Te' te' te' mbəzli mbə məlmə va gwanashi ɓasəshi kwa dəgha va. 34 

Dzəghwa Yesəw mba'a mbalamti ka zəlghwə ɗaŋ ni va va zəlghwə tsa shi va ghənghən ghənghən tsa 

gwa'a. Mba'a tahamti lə gezlekiki shi ɗaŋ tərəŋw. Kala ɓanavəshi kwal Yesəw kaa gezlekiki va ta gəzə 

kwəma. Sa nzana, mba'a ghəshi niy sənay Yesəw.  

 

2.1-12  

Kar Yesəw lə ntsa mətita nahwəti bəla vəgha ci  

(Mt 9:1-8; Lk 5:17-26)  

 

2 

1 Dzəghwa ləy hwəm hi jəw ki, mba'a Yesəw zhəghəkəvay səəkə mbə məlmə Kapernahwəm, mba'a 

nzəyəy kəghi. Ma sa favə məndi: «Kəghi na Yesəw» kə məndi na, 2 'wakəvə mbəzli mba'a ghəshi ɓasəshi 

ɗaŋ tərəŋw, kala tərə ma ngwəla gar nzəy ya kwa dəgha nzə gwa'a. Tapə Yesəw ta gəzanshi kwəma 

Hyala kaa mbəzli va.  

3 Ma ghəci mbə gəzanshi kwəma Hyala va tsəgha, mba'a nihwəti mbəzli faɗə səəkəshi lə ntsa mətita 

bəla vəgha ci, ɓəɓə kwa ghən shi. 4 Dzəghwa ki na, mbə ghəshiy tsəhəshi li vəgha Yesəw va ɗaŋ tsa 

ntsa tiɓaw. 'Wakəvə ghəshi taram, dzəməshi mə ghən ciki tsa va li mba'a ghəshi ghwənivə kwal ge'i ge'i 

dzəghwa tə pətsa nza Yesəw va. Dza mba'a ghəshi vələghə ntsa va dzəghwa kwa kwal tsa va lə pi həni 

tsa ci vay gwa'a dzəghwa kwəma Yesəw ki.  

5 Ma sa sənay Yesəw, a mbəzli va ndara nefer shi gwanashi, kə, ma kə kaa ntsa mətita bəla vəgha ci va 

na: «A zəghwee, a *kwəma gha jikir na pəlita!» kə.  

6 Ma ghalaɓa ki na, mba'a nihwəti *mbəzliy ɓənipə kwəma pəhəti Hyala niy nza tiɓa mənzəy. Tapə 

ghəshi ta zəzə kwəma mbə nefer shi, a kə ghəshi na: 7 «Njaa ka ntsa va gəzə gəla kwəma tsəgha naa, 

Hyalaa sawa na. A tsava ntsaa dza vaa mbay pəlatanay kwəma ndə jikir na tiɓa kala war Hyala 

kwətitaa?» kə ghəshi. 8 Gwa'a gwa'a Yesəw sənata kwəma zəzə ghəshi va tsəgha na mbə nefer shi. Dza 

na ka ɗəw kwəma və shi, a kə na: «A mbəzli ni, sa wana tətəkə ghwəy kwemer tsətsə ni mbə nefer 

ghwəya? 9 Nama kwəma gwəra na ɓəlaŋ, ndə kə ni: “A kwəma gha jikir na pəlita” kə, lə ndə ni kaa ndə 

zəlghwə: “Sati garəŋa, ɓə pi həni tsa gha, a gha dzaŋa” kaa? 10 Ma kiy, e ɗi ghwəy sənay, a bərci vəya, 

yən Zəghwə yakə ndə ngəri ta pəlanshi jikir tsa mbəzli tə hiɗi pə ghwəy» kə. Dza ma kə kaa ntsa mətita 

bəla vəgha ci va na: 11 «A ntsa, avee gəzaŋa, sati maɗi ɓə pi həni tsa gha, mbalaa jighi!» kə. 12 War 

nza'jəw tsəgha, tsər kwətiŋ, ntsa va kafəy, sati na kaa pi həni tsa ci va cimbəŋ ɓakən, ka dzay tiɓa kwa 

mətsə mbəzli gwanashi. War nja maɗaŋa nava kwəmaa mananshi kaa mbəzli tə pətsa va gwanashi. 

Tapə ghəshi mbə fal Hyala, a kə ghəshi na: «Ghala nza ghwəmməy, səəkə ghwəmməə nata gəla nana 

kwəmaw!» kə ghəshi.  

 

4.35-41  

 

A bərci va Yesəw dzəkən kar safə tsa dikə tsa, lə kwəfa  

(Mt 8:23-27; Lk 8:22-25)  

35 Ma fəcava hetihwer na, dza Yesəw ka gəzə kwəma kaa mbəzli ta səɗa ci, a kə na: «A mbəzli ni, 

taŋəmmə ghwəmməə dzəvəri tsa pəriɓa pəriɓa həlbə» kə. 36 Mba'a ghəshi zlashi mbəzli ɗaŋ ni va tiɓa, 

ka dzashiy dzəghwa kwambəwal nza Yesəw va kwa. Ma nihwəti kwambəwalerəy niy nza tiɓa vəgha na, 

ka dzashi kwasəbə ki. 37 Ma ghəshi mbə taŋəə dzəvəri na, mba'a safə tsa dikə tsa kafəy ta viy. Ka 

baŋzla'wə kwəfa va dalala, ka dzəghwa kwambəwal va yam, pa' ka ɗi təhay. 38 Ma ghalaɓa na Yesəw 

məhəni ləyɓa ləy mətsəni kwambəwal tə hi ciŋ ciŋ ciŋ, mba'a saa fə ghən ta ghən tsa ci. Dza mbəzli ta 

səɗa ci ki, fərghə ghəshi fərghakati. A kə ghəshi ngəci na: «A Metər, gwa'a ghəy! A nava təkə ma ghaa 

dzəkən shəka?» kə ghəshi. 39 Dza Yesəw pəlhəm satiy, naɓ naɓ naɓəti safə, ɗekəɗekə pə gha, kə kaa 

kwəfa va. Mba'a safə garəti viy, mba'a kwəfa dəkəta, ɗekəɗekə pi məniy. 40 Ma kə Yesəw ngəshi ki na: 

«Tawa hazləniŋwəy ghwəy tsəghaa? Ka mbə ghwəy ɓanavə nefer ghwəy kaa Hyala sa?» kə. 41 Ma na 

mbəzli ta səɗa ci na nashi ki na. Tərəŋw hazləni ghəratishi. A kə ghəshi kwa jipə shi na: «Kay, kwətiy 

gəla tsatsa ndə ki! Ya safə lə kwəfa na ka ɗanci fəti!» kə ghəshi.  

5.22-24  

 

22 Dzəghwa tsahwəti ndə kwətiŋ ta mbəzli dikə dikə ni mbə *ciki ɓasə va tsa ka Zhəwifə, Zhayrəsə, kə 

məndi slən tsa ci, ndəs səəkəy tiɓa kwərakwə. Ma sa nay na Yesəw na, dza na tsəfəkwə kwa səɗa 

Yesəw, 23 ka pəra'wanci dividivi, ka cə'wə, a kə na: «Zhee nza na gwərapəta, ka ɗi mətita ghənzə. Ndi 

fanakən dividivi, a ghənzə mbəlita, əntaa mətita» kə. 24 «Tsəgha na» kə Yesəw, mba'a maɗiy kwasəbə. 

Takwəs mbəzli ɗaŋ maɗishi kwasəbə ki, war ə ghəshiy dzədzərɗi Yesəw.  

 

5.35-42  

 

 

35 War Yesəw mbə gəzə kwəma va kaa mali va tsəgha na, ndəs nihwəti mbəzli səəkəshi səəkə kəghi tsa 

Zhayrəsə, ntsa dikə tsa va. Ma kə ghəshi kaa Zhayrəsə na: «Ka maw ghaa tasə ghən tsa gha lə har Metər 

səəkə gəm ma, a zha gha va mətita» kə ghəshi. 36 Ma na Yesəw naci ki na, kala shashanci kwəma gəzə 

ghəshi va. Ma kə kaa Zhayrəsə na: «A Zhayrəsə, ka dza her gha ma, ɓanavə nəfə tsa gha kaa Hyala 

gwa'a tsəgha!» kə. 37 Dza Yesəw kaf kafəy, mba'a harvə Piyer ghəshi lə Zhakə mba'a Zhaŋ, zəmbəghəy 

Zhakə, kwasəbə ci gwa'a tsəgha. Kala ɗi ghəci nihwəti mbəzliy nəw.  

38 Ma sa tsəhəy na vəgha ghi tsa Zhayrəsə na, mba'a kəsashi mbəzli gədi gədi gədi ka wahə, ka həhərsli 

wahə nihwəti tərəŋw tərəŋw. 39 Dza Yesəw mba'a dzakəy dzakə ghi tsa va. Tapə ghəci ta ɗəw kwəma 

va mbəzli tiɓa: «A mbəzli ni, tawa wahə ghwəy gədi gədi shəka? Wa mətita zha naw, hiy ɓəhwə na 

gwa'a tsəgha» kə. 40 Ma sa favə mbəzli kwəma gəzəkə na va tsəgha na, njasa pə'wə na kwəma ka 

gazlaka ghəshiy nighə. 'Wakəvə Yesəw mba'a tihəkəvərishi gwanashiy dzəti ngwəla. Tərə ghəshi kəyɓa 

lə mbəzliy yakə zha va mba'a mbəzli ta səɗa ci va mahkan ni niy nəwvə gwa'a tsəgha. Dza ghəshi irətsə 

ghəshi dzəmbəshi mbə ciki tsa nza zha va va tsəgha ki. 41 Dza na, tasl kəsəvə zha va tə dəvə nzə, a kə 

ngəta na: «Talita kwəma!» kə. Ma ɗi kwəma gəzəkə na va gəzəy «A zha na, satiŋa, yən gəzaŋa na!» ɗi 

naa gəzə. 42 Nza'jəw pəlhəm, zha va satita tsəgha, ka dza ghənzə. Zha vay, məŋ lə bakə niy nza piya 

nzə. Mba'a gəla nava kwəma mananatishi maɗaŋa kaa mbəzli tiɓa tərəŋw ki.  

 

7.18-23  

 

18 Ma kə ngəshi na: «Wa ə favə ma ghwəy kwəma ɗi kwəma vaa gəzə lə ghwəyŋwəyshi kwərakwə ɓa 

na? Ə sənay ma ghwəy, shi ɓəvə ndəə zəməhwəshiy dzəghwa hwər tsa ci na ka yaɗamti ndə ghəshiw pə 

ghwəy shəkəna? 19 Sa nzanay, dzəmbə nəfə tsa ndə ka ghəshiy dzaw, dzəghwa hwər ka ghəshiy dza, ka 

ndə dza na mba'a təhəkəghwashi» kə Yesəw. Ma ɗi Yesəw gəzə mbə kwəma ci va gəzəkə na tsəghay, ya 

war nimaɓa shi zəmə gwa'ay, a məndiy mbay zəməshi, nə na. 20 Zhini ma kə diɓa na: «Njasa gəzee 

vay, war kwəmaa səəkə mbə nəfə tsa ndə na saa dzaa mbay laɗamti ndə kwa kwəma Hyala. 21 Sa 

nzanay, səəkə mbə nəfə tsa ndə ka təkə *kwəma jikir naa səəkə, lə ghwərghwər, lə ghəli, lə bəkwə 

mbəzli, 22 lə pəəsli mi'i mbəzli, lə ɗi gəna, lə zliy, lə dakə mbəzli, lə məni kwəma rəɗa rəɗa na, lə səl 

va ndə, lə gəzə kwəma jikir naa dzəkən mbəzli, lə kəli ghən, mba'a gəzə kwəma kama ghən ti. 23 Niva 

shi jikir ni gwanashiy, səəkə mbə nəfə tsa ndə səəkə ghəshi. Ghəshi na shiy dzaa laɗamti ndə kwa 

kwəma Hyala» kə Yesəw.  

 

9.2-8  

 

Yesəw mə kəlaŋ lə nihwəti mbəzli ta səɗa ci  

(Mt 17:1-13; Lk 9:28-36)  

2 Dzəghwa sa mənta vici kwaŋ ləy hwəm shi va na, dza Yesəw kaa kar Piyer lə Zhakə mba'a Zhaŋ, pəm 

pəməvəshi kwasəbə. Ka dzashiy dzəmə ghən kəlaŋ tsa biti tsa, ta nza ghəshi li məɓa kwətishi. Ma sa 

tsəhəshi ghəshi məɓa na, mba'a Yesəw zhəghanakəshi nahwəti pa. 3 Tsa' pə gha kaa kwəbeŋer kən 

ghən ci na, ka mbərə tezlezlezlezl, kala shiy tiɓa gar mənti payshi tsəgha tə hiɗi. 4 Nighə ghəshi diɓa 

na, kar *Eli lə *Məyizə tsahwəshi. Dza ghəshi ka gəzə kwəma lə Yesəw. 5 Ma kə Piyer kaa Yesəw tsəgha 

na: «A Metər, jəw na wəzə ghwəmmə nzəyəmmə tə pətsaw. Kadiw a ghəy daŋəti ceker mahkan, kwətiŋ 

tsa gha, mba'a tsa Məyizə, mba'a tsa Eli» kə. 6 Kwəma gəzə na va tsəghay, ə sənata ma na kwəma ka na 

gəzə, sa səəta məhərli ci. Sa nzana tərəŋwshi her shi dzashi va hazləni mahkanashi. 7 Ghavə kwəleɓi 

zləlahə ghəshi səəkəə pəlakənvashi kən shi tsəgha. Ma fa ghəshi ki na, məli Hyalaa gəzanshi kwəmaa 

dzəkən Yesəw səəkə mbə kwəleɓi va, a kə na: «Ava ghəci na Zəghwee ɗee tərəŋw, fam kwəma və!» kə. 

8 War ghwəla ki, njə'wə kə ghəshi dzar tiɓa na, nay ndə ghəshi tiɓa ghwəlaw. War Yesəw sa tiɓa vəgha 

shi kwətiy. Mba'a ghəshi maɗishi ta səkwashi mə kəlaŋ ki.  

 

12.28-31  

 

Kwəmaa gwəramti dikə mbə *kwəma pəhəti Hyala  

(Mt 22:34-40; Lk 10:25-28)  

28 Ghala vəghwə tsaa niy kəhwə kar Yesəw va ghəpə lə ka Sadəsehiy, a tsahwəti ntsaa ɓənipə kwəma 

pəhəti Hyala niy nza tiɓa, mba'a niy favə ghəpə tsa shi va. Wəzə ghəci niy nay Yesəw zləɓanakəshi 

kwəma kaa mbəzli va. Dza na ki mba'a səəkəy ta ɗəw kwəma va Yesəw, a kə na: «A Metər, nama 

kwəma pəhəti Hyala gwəramti na diɓədiɓə tay?» kə. 29 Ma kə Yesəw ngəci na: «Avanta kwəma pəhəti 

Hyala gwəramti tə diɓədiɓə, saa ni va: “A hwəlfə mbəzli ka *Izərayel, favə tə ghwəy! War Hyala 

ghwəmmə va sləkəmmə na Ndə sləkəpə kwətiŋ! 30 Ɗi pə ghaa ɗi Hyala gha sləkəŋa, lə nəfə tsa gha 

gwanay, lə məhərli gha gwanata, lə bərci gha gwanashi, mba'a gha ɓanavə ghən tsa gha gwanay” kə. 

31 Zhini ma kə kwa baka kwəmaa dzəkən ɓa na: “Ɗi nihwəti mbəzli gwanashi njasa ɗi gha va ghən tsa 

gha kwərakwə” kə. Nahwəti kwəma pəhəti Hyala tiɓa mba'a taŋamti sa bakə na va tə dikəw» kə Yesəw.  

 

14.10-11  

 

Zhəwdasə mbə nga ɗafa ta Yesəw  

(Mt 26:14-16; Lk 22:3-6)  

10 Dzəghwa Zhəwdasə Isəkariyətə, tsahwəti ndə mbə *mbəzli ta səɗa Yesəw va məŋ lə bakə ni, mba'a 

dzaa gəzanshi kaa mbəzli dikə dikə ni mbə *ka ta Hyala: «Ta ngatəŋwəy ɗafa dzee ta Yesəw» kə. 11 Ma 

sa favə ghəshi tsəgha na, mba'a ghəshi vəshishi. Mba'a ghəshi gəzanci njasa dza ghəshiy nganci səɗa ci. 

Ava ghala vəghwə tsa va gha Zhəwdasəə pəla kwal tsaa nga ɗafa ta kəsə Yesəw ki.  

 

14.44-46  

 

44 Ma kə Zhəwdasə tsaa ngati ɗafa va ta Yesəw niy ni kaa mbəzli va ghəshi dzaa kafə ki na: «Sa ka 

ghwəmmə tsəhəmməy, ntsa dza ghwəy vaa nara mbə səkwə njasa ka ndəə səkwə madigayəy, ghəci na. 

Nza ghwəy kəsə, ka ndəghwə wəzə va mbəliy ki» kə niy ni ngəshi. 45 Dza Zhəwdasə war sa tsəhəy na 

tsəgha ki, karə dzay dzəvəgha Yesəw, a kə ngəci na: «A Metər» kə, mba'a səkwəti njasa ka ndə vaa 

səkwə madigay. 46 Gwa'a, kahə mbəzli va sənay Yesəw tsəgha ki, ɓasə ghəshi ɓasakənvashi kən, tasl 

ghəshi kəsəti.  

 

15.6-15  

 

Ngwəvə məti kən Yesəw  

(Mt 27:15-26; Lk 23:13-25; Zhŋ 18:38-19:16)  

6 Njasa səəkə vici *makwaghwa Pakə vay, tsəgha ka ngwəmna Pilatəə pəlanayshi tsa ɗi *ka Zhəwifə 

ndə kwətiŋ mbə mbəzli kwa fərshina. 7 Dzəghwa ghala pətsa va ki na, mba'a ntsa nə məndi Barabasə, 

kə məndi slən tsa ci kwa fərshina. Ghəshi lə nihwəti mbəzli ka zhini ghən, pəkw ka pəəsliti ndə ghəshi 

mbə zhini ghən tsa shi va.  

8 Dza vərəm tsa mbəzli va tsəgha, takwəs ghəshi maɗishi ta ɗəw va ngwəmna Pilatə a ghəci məni 

kwəma sənaɓəy na va mbə mananshi ndimndim. 9 Ma kə Pilatə ngəshi na: «Wa ntsa ɗi ghwəy yən 

pəlayŋwəya? E pəlavəŋwəy mazə ka Zhəwifə na?» kə. 10 Tawa gəzə ngwəmna tsəghay, sa sənay na lə 

kataŋ, sa hərhə mbəzli dikə dikə ni mbə *ka ta Hyala va Yesəw, va tsəgha kəsanaghə ghəshi, kə. 11 Dza 

mbəzli dikə dikə ni mbə ka ta Hyala va, tapə dzəmbəshi mbə həərə ni tiɓa mbəzli, nza ghəshi mbəə 

ɗəw va Pilatə, a ghəci pəlanayshi Barabasə. Dza mbəzli va ka ɗəw tsəgha. 12 Zhini ma kə Pilatə kaa 

mbəzli tiɓa va gwanashi na: «Ya tsa nə ghwəy tsa ndə mazə tsa ka Zhəwifə na, pə ghwəy naci kiy, njaa 

kee mənti lia?» kə. 13 Ma kə ghəshi gwanashi zlaŋzlaŋ na: «Na naciy, ə pə gha daŋwavəgha vəgha 

tsəm!» kə ghəshi. 14 Ma kə Pilatə kaa ngəshi na: «Əy, wa kwəma təvəti na gar daŋwə məndiy dzəvəgha 

tsəm shəka?» kə. Zhini ghəshi mətsəhə ghəshi mətsəhəti zlaŋə kwəma diɓa: «War ə pə gha daŋwavəgha 

vəgha tsəm!» kə ghəshi. 15 Dzəghwa Pilatə, sa ɗi na nəw məni naa dzaa təɓanshi kwəma kaa mbəzliy 

ɓasəshi va tiɓa ki, mba'a pəlanayshi Barabasə. Dza na mba'a gəzanshi kaa ka sawji a ghəshi də'wəvə 

Yesəw lə kwərpə, nza ghəshi dzaa daŋwavəgha vəgha tsəm ki.  

 

15.33-39  

 

Njasa mətiy Yesəw  

(Mt 27:45-56; Lk 23:44-49; Zhŋ 19:28-30)  

33 Ma sa mənta vici tarə kwa ghən ki na, dzəghwa tərkwəsl pi məniy, ya pa' kwəmaɓa tə hiɗi gwa'a 

gwa'a, pa' tsahi mahkan hetihwer na war tsəgha pi. 34 Ma ge'i lə tsahi mahkan ni va ki na, dza Yesəw 

ka zlapə kwəma zlaŋzlaŋ, a kə na: «Eləwy Eləwy lama sabakətani?» kə. Ma ɗi kwəma vaa gəzəy «A 

Hyalee, a Hyalee, wa shiy mənishi ndəghamtəra gha kia?» ɗi naa gəzə. 35 Ma kə nihwəti mbəzli mbə 

mbəzliy nza tə pətsa va, sa favə ghəshi kwəma gəzə Yesəw va na: «Aya, avaci mbə haka *Eli» kə ghəshi. 

36 Dzəghwa tsahwəti ndə mbə shi bəvbəpə ta bali. Dza na tsaŋ ɓəvə shiy nja səwsə, kə yəkwə 

yəkwambəshi mbə tay tsa ndalakwə tsa, səəkə na mba'a haslivəshi lə gəta, ka ɓanci, a ghəci sa. A kə na: 

«Zlayəm, a ghwəmmə nighə di, nda kataŋ dza Eli tsa vaa səəkəə pəlamti səkwa tə tsəm tsa va!» kə.  

37 Dzəghwa Yesəw mba'a ngwəmata lala zlaŋzlaŋ, mba'a mətiy. 38 Dzəghwa kwəmtə tsa pəhəy məndi 

ta təhəvəri pətsa mbə *ciki Hyala, mba'a sləkwəy bakə mbə, sa 'wava na səəkə mə ghən tsa ci pa' kwakə 

tə mətsəni.  

39 Ma kə dikə tsa ka sawji bələkwə, sa nata na məti Yesəw va, ghəci tiɓa ki na: «Ma ntsa kataŋəy, 

Zəghwə Hyala na!» kə.  

 

15.42-46  

 

Njasa lamti məndi Yesəw  

(Mt 27:57-61; Lk 23:50-56; Zhŋ 19:38-42)  

42 Ma vici məti Yesəw va ti kiy, fəca vici ka məndiy gwəmava ta ndəghə *vici dəkəva tə həzlimə niy 

nza na. Ma sa məniy pi hetihwer na, 43 dza *Zhezhefə, ntsa mbə məlmə Arimate mba'a səəkəy. 

[Ghəciy, ntsa fa məndi kwəma və mbə mbəzliy sləka *ka Zhəwifə niy nza na. Mbə ndəghə vici dza 

Hyalaa səəkə ta sləkə mbəzli ti ghəci niy nza kwərakwə.] Dza na kaa nəfə tsa ci, mba'a ndahwə, mba'a 

tsəhəy vəgha ngwəmna Pilatə ta cə'wə kwal tsaa dza ta ɓə mbəri tsa Yesəw ta dzaa ta lamti. 44 War sa 

favə Pilatə a Yesəw mətiy, kə məndi na, mba'a məhərli ci səəta, sa mətiy Yesəw va kyaŋwkyaŋw. Dza 

na da' harvə dikə tsa ka sawji bələkwə ka ɗəw və, a kə na: «A Yesəw mətiy kə məndiy, nzay nza na 

ghala mətiy na na?» kə. 45 Ma sa gəzanci ndə sawji tsa va kwəma ɗəw na va və gwa'a kaa Pilatə ki na, 

mba'a ɓanavə kwal kaa Zhezhefə ta ɓə mbəri tsa Yesəw.  

46 Dza Zhezhefə kaa bahta wəzə na, mba'a pavə ta harə Yesəw mbə. Dza na mba'a dzaa ɓəkəghwa 

mbəri tsa Yesəw səkwa vəgha tsəm tsa va, mba'a dzaa harambə mbə. Mba'a dzaa faghwa kwa kwəli lati 

məndi mbə hakwə. Dza na mba'a tsəkwəkə hərambəzliy kalamiy miy kwəli va.  

 

16.1-7  

 

Zhakati tsa Yesəw mbə məti  

(Mt 28:1-8; Lk 24:1-12; Zhŋ 20:1-10)  

 

16  

1 Ma sa dzəvərita *vici dəkəva ki na, dza kar Marəy ka Magədala, lə Marəy mbəghəy Zhakə, mba'a 

Saləməy, pa' ghəshi pavə 'wərdi, ta dza ta məniy dzəti mbəri tsa Yesəw kwa kwəli va. 2 Dza ghəshi fəca 

ləwma Dəmasə mekəshi, pəətə ghəshi maɗishi, dza ndəs ghəshi tsəhəshi tə kwəli viciy səəmə. 3 Ma kə 

ghəshi kwa jipə shi sa tsəhəshi ghəshi na: «A ntsaa dzaa tsəkwantəmmə hərambəzli məy kwəli va va 

nanzə kia?» kə ghəshi. 4 Va sa nzana, hərambəzli dikə sa va tərəŋw gəzə ghəshi tsəgha. Sa nə ghəshi 

njə'wə, kə ghəshi kaa pətsa məy kwəli na, bəŋwəta kwəli, mba'a hərambəzli tsarakə dzar kwa tsa nzə 

pi. 5 Dza ghəshi təhwə dzəmbəshi mbə kwəli va. Ma dzəmbə ghəshi na, tsahwəti məgəla ndə mənzəy 

mbəɓa, ge'i tar bəla kwa bəzəmə kwəli va, lə kwəbaŋ tsa tezlezl tsa kən ghən ci. Mba'a mi'i va 

hazlənishi dalala. 6 Ma kə kaa mi'i va na: «A mi'i, ka hazləni ghwəy ma! E sənay Yesəw ndə ka 

Nazaretə tsa daŋwavəgha məndi va vəgha tsəm na sa pala ghwəy. Ghəci tikə kwa kwəli naw. Aa 

zhakatiy mbə məti. Vanay pətsaa niy fəy məndi ti. 7 Maɗim gəzanshim bar tsa kwəma va kaa mbəzli ta 

səɗa ci, lə kaa Piyer gwa'a. A pə ghwəy ngəshiy: “Pərɓa ghəci dza naa 'waa tsəhəy kən ghwəy tə hiɗi ka 

Galile. Tiɓa dza ghwəy dzaa nay, nja kwəmaa niy gəzaŋwəy na va” pə ghwəy ngəshi» kə.  

 

16.15-16  

 

15 A kə kaa ngəshi diɓa ki na: «Mbalam ya pa' kwəmaɓa tə pətsa kərkə hiɗi, a ghwəy dzaa gəzanshi 

Yəwən kwəma wəzə na kaa mbəzli gwanashi. 16 Ma ntsaa dzaa zləɓavə kwəma dza ghwəy vaa gəzə, 

dzəghwa mba'a məndi mananati *bateməy, ta mbəliy dza tsava ndə. Ma ntsaa dzaa zləɓati may, ta 

slanakən ngwəvə dza Hyala.  

 

16.19-20  

 

Njasa dzay Yesəw dzəvəgha Hyala mə ghwəmə  

(Lk 24:50-53; SləniKY 1:9-11)  

19 Ma ləy hwəm sa kəɗiy Ndə sləkəpə Yesəw lə gəzə kwəma va kaa mbəzli ta səɗa ci ki na, dza Hyala 

mba'a ɓəhwəə dzəmə ghwəmə, mba'a dzaa nzəyəy tə kwa bəzəmə Hyala məɓa.  

20 Dzəghwa mbəzli ta səɗa ci mba'a ghəshi maɗishi ta dza ta gəzə Yəwən kwəma wəzə na va, ya pa' 

kwəmaɓa tə hiɗi gwa'a. Dzəghwa Ndə sləkəpə mba'a kəətitishi. Tərəŋw ghəshi mənti kwəma maɗaŋa 

maɗaŋa na. Ma sa nata mbəzli kwəma va na, mba'a ghəshi sənay, kwəma kataŋ naa sa gəzə ghəshi va, 

kə ghəshi.]  

Ava tsəgha na Yəwən kwəma wəzə naa dzəkən Yesəw *Kəristəw njasa tsasliti Markə ki.  

 


